Uran Geci: Ushunjëza e drithërave (Oulema melanopus) në disa kultivar të grurit në komunën e skenderajt dhe masat për menaxhimin e dëmtuesit

‘’Ushunjëza e drithërave (Oulema melanopus) në disa kultivar të grurit në komunën e Skenderajt dhe masat për menaxhimin e dëmtuesit”
Abstrakti
Gruri (Triticum aestivum) është kulturë mjaft e rëndësishme lavërtare nga familja Poaceae dhe gjinia Triticum. Në Kosovë kjo kulturë zë një vend të rëndësishëm ekonomik pasiqë kokrra e tij përdoret për prodhimin e miellit dhe shumë produkteve të tjera të nevojshme për njeriun, bagëtinë dhe industrinë përpunuese.

Si kulturë lavërtare njëvjeçare kultivohet me sukses në fushë të hapur, pothuajse gjatë tërë vitit. Gjatë vegjetacionit gruri preket nga ushunjëza e drithërave i cili në forma të ndryshme duke u ushqyer zvogëlon rendimentin dhe kualitetin e saj. Faktorë të rëndësishëm që favorizojnë paraqitjen masovike të ushunjëzës së drithërave janë: rritja e sipërfaqeve me këtë kulturë, përdorimi i lart dhe i pakontrolluar i pesticideve në rend të parë insekticidve me ç’rast ky dëmtues bëhet i pandjeshëm ndaj tyre, faktorët klimatik, etj.

Qëllimi i këtij punimi ka qenë: (i) Hulumtimi i prezencës së ushunjëzës së drithërave në disa kultivar të grurit në komunën e Skenderajt, (ii) Hulumtimi i dinamikës dhe nivelit të populacioneve të ushunjëzës së drithërave te disa kultivar të grurit, (iii) Ndjeshmërinë e kultivarëve të grurit ndaj prekjes nga ushunjëza e drithërave, si dhe (iv) Masat për menaxhimin e këtij dëmtuesi.

Për nevojat e hulumtimit të ushunjëzës së drithërave në kulturën e grurit, eksperimenti është vendosur në fshatin Llaushë në komunën e Skenderajt.

Në eksperiment janë përfshirë pesë kultivarë të grurit (Evopa 90, Pobeda, Toborzo, Apache dhe Zhitarka), ndërkaqeksperimenti është vendosur sipas metodës së blloqeve të randomizuara në tri përsëritje.

Sipas metodës së rastit në secilën përsëritje janë monitoruar respektivisht kontrolluar nga 10 bimë të grurit prej të cilave janë marrë mostra për analizë në interval një javore. Mostrat e marra janë dërguar në laboratorin e mbrojtjes së bimëve në Fakultetin e Bujqësisë dhe Veterinarisë në Prishtinë, për identifikimin e dëmtuesit. Për identifikimin e këtij dëmtuesi janë përdorë çelësa dhe atlase të ndryshëm entomologjike. Gjatë hulumtimeve njëvjeçare, në lidhje me paraqitjen e ushunjëzës së drithërave te kultivarët e hulumtuar të grurit janë konstatuar të gjitha fazat e zhvillimit të këtij dëmtuesi (Veza, larva, nimfa dhe imago).
Sa i përket prekjes së kultivarëve të hulumtuar nga ushunjëza e drithërave si më i ndjeshëm është konstatuar të jetë kultivari Toborzo ku numri i individëve të konstatuar të ushunjëzës së drithërave ka qenë 463 ndërsa më së paku ka qenë i prekur kultivari Apache ku numri i këtij dëmtuesi ishte 100.

Përmes analizës së variansës dhe testimit me LSD, dallime statistikore të niveleve të ndryshme të sinjifikacionit janë konstatuar në mes të kultivarëve të grurit të përfshira në eksperiment, sa i përket prekjes nga ushunjëza e drithërave.

Dinamika e populacionit te ushunjëza e drithërave ka qenë e ndryshme te kultivarët e ndryshëm. Kështu te të gjithë kultivarët e testuar të grurit ushunjëza është shfaqur pothuajse në fillim të vegjetacionit dhe me kalimin e kohës ka rritur nivelin e populacioneve të tyre.
Niveli i dëmeve gjatë këtyre hulumtimeve ka qenë i ndryshme te kultivarët e grurit, kështu niveli më i lartë i shkallës së dëmeve në gjethin flamurtar ka qenë te kultivari Toborzo, i klasifikuar me klasën IV dhe më i ulëti te kultivari Apache, i klasifikuar në klasën I.

Në gjysmën e dytë të vegjetacionit të grurit është konstatuar numri më i madh i ushunjëzës së drithërave, atëherë kur medoemos duhet ndërmarre masat mbrojtëse për luftimin e tyre.

Në kuadër të Mbrojtjes së integruar duhet ndërmarrë masat mbrojtëse ku përparësi duhet dhënë masave të tjera sikurse janë: fara e shëndoshë, mbjellja e kultivarëve të qëndrueshëm apo rezistent ndaj dëmtuesit, masat agroteknike të rregullta etj. dhe përdorimin e preparateve kimike si alternativë të fundit.

